直排囡仔兄的挑戰
　　為啥咪我會去迷著直排輪呢?
　　雖然，大學我讀的是數學系，毋過我的專長顛倒是直排輪。嗯……講正經的，這馬，我愛直排輪比愛數學加足濟。甚至，會使講直排輪已經是我生活的一部分矣，我規个人已經予伊迷甲茫茫茫矣。

　　講起來就話頭長，其實，一開始我並無誠認真咧學直排輪。想當時，我讀國小佮國中的時陣，只是感覺直排輪誠心適，有閒的時陣耍一下爾爾。所以，歡喜的時陣就學一下矣，若是拄著考試無閒的時陣就歇睏無學。
　　一直等到我讀大學一年，有一工，直排輪社團內面，有一个生著誠緣投的學長共我講：「學弟，你敢欲佮我來去看我以前實習的學生囡仔？

足古錐喔！」
　　古意的我就講：「好啊！」彼當時我心內想，橫直嘛無啥物代誌欲無閒矣，就按呢答應伊！

　　然後，我就綴學長倒轉去，去到遐我今發現，哇！逐个囡仔攏溜甲削削叫！其中一个囡仔，予我印象上深，伊溜甲若咧飛咧，大概是內面上厲害、上[image: image2.png]


的一个。

　　這个猶閣矮，猶閣烏焦瘦，頭毛若親像棕筅仔仝款的囡仔兄，雄雄溜來我的頭前，忽然間換後溜，攑起雙手，足狡怪的對我比一个，十字架中指的手勢，閣講：「來啊！來啊！來逐我呀！來逐我呀！」

　　予伊按呢嗆聲，我實在心肝足凝的！毋過，無管我按怎逐，攏逐袂著伊。姑不而將，我只好承認伊實在誠厲害、誠強。佇我的目睭內，伊根本就親像神仝款。最後，我只好認輸，對伊擛手講：「好啦！好啦！你來，我甲你說！兩年了後，我才閣來向你挑戰，你予我兩年的時間，好毋好？」
　　伊笑笑仔講：「好啊！我予你兩年的時間，兩年以後你愛會記得轉來揣我，咱今閣來比賽呵！你講話愛算話，袂使騙我，咱來拍勾仔、頓手印，講白賊的人會變成狗仔囝喔！」佮伊頓完手印，日頭嘛欲落山矣，我佮學長緊共物件款款咧，就猶閣倒轉來台北矣。
　　經過這个狡怪的直排囡仔兄的挑戰了後，我開始認真拍拚學直排輪。

　　逐工，無論日時，抑是暗時，見若有時間，我就尻川若掛閃電咧，趕緊走去大安森林公園練習。佇遐有一个教練，看著我練甲遮爾仔綿爛，伊足感動的，好心甲我講：「你的問題，出佇你的鞋仔頂！」原來，我的鞋仔品質較䆀，溜袂緊。
　　果然，換品質較好的鞋仔了後，雖然鞋仔價數較貴，毋過我的速度若虎生翅咧，愈來愈緊，毋過嘛摔了愈慘。
　　有一擺，我無細膩跋倒，摔斷喙齒，流足濟血。彼陣，我心肝頭足艱苦，足想欲放棄。毋過，目睭前突然間浮現出彼个若賤蟲的囡仔兄的中指，我就嘎自己講絕對袂當放棄。後來，逐擺我佇咧練習過程中，若拄著困難佮撞突，人感覺心情齷齪的時陣，自然就會想起彼个直排囡仔兄的挑戰，來鼓勵我家己，萬萬不可，凊凊彩彩，就來放棄。
　　就親像古早人講的：「先苦後甜，富貴萬年。」的道理仝款，經過遮爾濟年艱苦的練習，最後我一切的辛苦付出，總算有了甜蜜的收成。這馬，我已經是直排輪協會的專業教練呵！

　　這馬，我逐擺若是咧穿直排輪鞋的時陣，就會想起往過彼个狡怪的直排囡仔兄。無定著我閣愛感謝伊，因為若無伊的刺激，今仔日直排輪嘛袂變成我的另外一个專長！
	創作理念：

　　本來，我們只知道何俊民老師是個直排輪高手。偶然，因緣際會，在一次研習活動中，聽到他說出自己學習直排輪的奮鬥歷程，當下大家都很感動。很高興能有這次合作的機會，將他的故事化作文字記錄下來，與更多人分享這個感人中又帶點詼諧的小故事。

